
ᐅᖃᖅᑏ, ᐅᐱᒍᓱᑉᐳᖓ ᓴᖅᑭᖅᓯᔪᓐᓇᕋᒪ ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖁᑎᖏᓐᓂᓪᓗ ᐅᓂᒃᑳᓕᐊᒥᓂᖏᓐᓂᑦ ᕿᒥᕐᕈᓂᕆᓯᒪᔭᖏᓐᓄᑦ 2019-2020 ᐊᕐᕌᒍᑕᒫᖅᓯᐅᑎᖏᑦ 

ᐅᓂᒃᑳᓕᐊᒥᓂᖏᓐᓂᑦ ᓄᓇᕗᒻᒥ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ.  

 

ᓄᓇᕘᑉ ᑭᒡᒐᖅᑐᐃᔨᖓᓄᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᖓ ᑲᔪᓯᑎᑕᐅᓚᐅᖅᓯᒪᒻᒪᑦ 2013-ᒥ ᐊᒻᒪᓗ 

ᐱᔪᓐᓇᑎᑦᑎᓪᓗᓂ ᓄᓇᕗᑦ ᑭᒥᓴᓇᖓᓂᑦ ᑎᒃᑯᐊᖅᓯᔪᓐᓇᓂᕐᒥᒃ, ᒪᓕᓪᓗᓂ ᐊᑐᓕᖁᔭᓕᐅᒥᓂᕐᓂᒃ ᒪᓕᒐᓕᐅᖅᕕᒻᒥ, 

ᑭᒡᒐᖅᑐᐃᔨᒥᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᕐᕌᒍᓄᑦ ᑕᓪᓕᒪᓄᑦ ᐊᑕᓂᐊᖅᑐᒥᒃ. ᓄᓇᕘᑉ ᐊᐃᑉᐸᕆᓂᐊᓕᖅᑕᖓ 

ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᒥᔅ ᔭᐃᓐ ᕙᐃᑦᔅ, ᑎᒃᑯᐊᖅᑕᐅᔪᔪᖅ ᔫᓂ 6, 2019-ᖑᑎᓪᓗᒍ. 

 

ᐅᖃᖅᑏ, ᐃᓗᐊᓂ ᓈᓴᐅᑎᓕᒃ 35-ᒥᑦ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᖓᓂ ᐱᔭᕆᐊᖃᖅᑎᑎᒻᒪᑦ 

ᑭᒡᒐᖅᑐᐃᔨᐅᔪᒥᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᑐᐃᓐᓇᕈᐃᓂᕐᒥᒃ ᑐᓂᕐᕈᑎᖃᕐᓂᒥᓪᓗ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓕᐊᒥᓂᕐᓂᒃ ᒪᓕᒐᓕᐅᖅᕕᐅᑉ ᐅᖃᖅᑎᖓᓄᑦ ᐅᓂᒃᑳᖃᖅᑐᓂᒃ ᐊᐅᓚᓂᖏᓐᓂᑦ ᐊᓪᓚᕝᕕᖓᑕ ᐊᒻᒪᓗ 

ᐱᓕᕆᐊᕆᒋᐊᓕᖏᑕ ᐱᓕᕆᐊᖑᓂᒥᓂᖏᓐᓂᑦ ᐊᕐᕌᒍᒥ ᐊᓂᒍᕋᑖᖅᓯᒪᔪᒥ. ᑖᓐᓇ ᑭᒡᒐᖅᑐᐃᔨ ᐊᒥᓱᑲᓪᓚᓐᓂᒃ 

ᑲᒪᒋᔭᖃᕐᒪᑦ ᐊᑦᑐᐊᓂᖃᖅᑐᓂᒃ ᐱᔪᓐᓇᐅᑎᖏᓐᓂᑦ ᐱᒍᒪᔭᖏᓐᓂᓪᓗ ᓱᕈᓯᑦ ᒪᒃᑯᑐᓪᓗ, ᐱᖃᓯᐅᑎᓪᓗᒋᑦ 

ᐃᑲᔪᖅᓰᖃᑦᑕᕐᓂᖅ ᐅᖃᐅᔾᔨᒋᐊᖃᑦᑕᓂᕐᓗ ᐱᔾᔪᑎᖃᖅᑐᓂᒃ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᑦ ᑐᕌᖓᔪᓂᒃ ᓱᕈᓯᕐᓄᑦ 

ᒪᒃᑯᑦᑐᓄᓪᓗ, ᐊᒻᒪᓗ ᐊᐅᓚᑕᐅᓂᖓᓂᑦ ᐊᓪᓚᕝᕕᖓᑕ.  

 

ᑖᒃᑯᐊ 2019-2020−ᒧᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑕ ᐊᓪᓚᕝᕕᖓᑕ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᓴᖅᑭᖅᑕᐅᔪᔪᑦ ᒪᓕᒐᓕᐅᖅᕕᒻᒧᑦ ᓯᑎᐱᕆ 21, 2020-ᒥ. 

 

ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᑦ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᒃ ᐃᒻᒥᒃᑯᑦ 

ᐱᓕᕆᔨᐅᔪᓄᑦ ᒪᓕᒐᓕᐅᖅᕕᒻᒧᑦ ᐱᕕᒃᓴᖃᖅᑎᑦᑎᕙᒻᒪᑕ ᐃᓱᒫᓘᑎᒥᓂᐅᔪᓂᒃ ᓴᖅᑭᖅᑕᐅᓯᒪᔪᓂᒃ 

ᐊᕐᕋᒍᑕᒫᖅᓯᐅᑎᓂ ᐅᖃᐅᓯᖃᕈᓐᓇᓂᕐᒥᒃ ᑖᒃᑯᓂᖓ ᑭᒃᑯᑐᐃᓐᓇᕐᓄᑦ ᑕᑯᓐᓈᖅᑕᐅᑎᓪᓗᒋᑦ. 

 

ᓴᖅᑭᔮᕐᓂᕆᔪᔭᖓ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᐃᖅᑲᓇᐃᔭᖅᑎᖏᑦ ᑲᑎᒪᔨᕋᓛᑦ ᓵᖓᓂ 

ᐊᑐᖅᑕᐅᔪᒻᒪᑦ ᑲᑎᒪᕐᔪᐊᖅᕕᖓᓂ ᒪᓕᒐᓕᐅᖅᕕᐅᑉ ᔫᓂ 21 ᐊᒻᒪ 22, 2021-ᒥ. ᐅᖃᕆᐊᖅᑐᖅᓯᒪᔪᑦ ᓄᓇᕗᑦ 

ᒐᕙᒪᖓᑕ ᐱᓕᕆᕕᖏᓐᓂᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᐃᓄᓕᕆᔨᒃᑯᓐᓂᑦ, ᐋᓐᓂᐊᖅᑕᐃᓕᓕᕆᔨᒃᑯᓐᓂᑦ, ᐊᒻᒪᓗ 

ᒪᓕᒐᓕᕆᔨᒃᑯᓐᓂᑦ ᐱᖃᑕᐅᓚᐅᖅᑐᑦ ᓈᓚᓐᓂᖃᖅᑎᑦᑎᔪᓂ ᐊᒻᒪᓗ ᑕᐃᒃᑯᐊ ᑲᑎᒪᔨᕋᓛᑦ ᖁᔭᒋᔭᖃᓪᓚᕆᓚᐅᖅᑐᑦ 

ᐅᖃᖅᑕᐃᓕᒪᓇᑎᒃ ᐃᓗᓕᖅᑐᔪᓂᒃ ᓇᓗᓇᐃᖅᑐᐃᖃᑦᑕᓚᐅᕐᒪᑕ.  

 

ᓈᓚᓐᓂᖃᖅᑎᑦᑎᓂᖅ ᐊᓂᒍᖅᓯᒪᓕᖅᑎᓪᓗᒍ, ᑲᑎᒪᔨᕋᓛᑦ ᖁᕕᐊᓱᓚᐅᕐᒥᔪᑦ ᐱᑎᑕᐅᒃᑲᓐᓂᕋᒥᒃ 

ᑐᑭᓯᒃᑲᓐᓂᕈᑎᒃᓴᑲᓐᓂᕐᓂᑦ ᐃᓄᓕᕆᔨᒃᑯᑦ ᐱᓕᕆᕕᖓᓂᑦ. ᓂᕆᐅᒻᒥᔪᑦᑕᐅᖅ ᑐᑭᓯᑎᑦᑎᒋᐊᕈᑎᓂᒃ 

ᐱᑎᑕᐅᓂᐊᖅᑐᒋᓪᓗᑎᒃ ᐱᓕᕆᕕᖏᓐᓂᑦ ᐋᓐᓂᐊᑦᑕᐃᓕᓕᕆᔨᒃᑯᑦ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ 

ᑕᐃᒪᐃᓐᓂᐊᕐᓂᕋᔪᒻᒪᑎᒃ ᓈᓚᓐᓂᖅᑕᖃᖅᑎᓪᓗᒍ. 

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓ ᑕᓚᕖᓴᒃᑯᑦ ᑕᑯᒃᓴᐅᑦᑕᐃᑎᒋᔪᔪᑦ ᓄᓇᕗᓕᒫᒥ ᐊᒻᒪᓗ ᑲᑎᒪᔪᓂ ᐅᖃᐅᓯᒥᓃᑦ 

ᐊᑐᐃᓐᓇᐅᓪᓗᑎᒃ ᒪᓕᒐᓕᐅᖅᕕᐅᑉ ᑲᕋᓴᐅᔭᒃᑯᑦ ᐃᑭᐊᖅᑭᕕᖓᓂᑦ. 

 

ᐅᖃᖅᑏ, ᐊᒥᓱᒐᓚᑲᓪᓚᐃᑦ ᐊᔾᔨᒌᓐᖏᑦᑐᑦ ᓴᖅᑭᔪᒻᒪᑕ ᑲᑎᒪᔨᕋᓛᑦ ᕿᒥᕐᕈᓂᖃᖅᑎᓪᓗᒋᑦ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ 

ᒪᒃᑯᑦᑐᓄᓪᓗ 2019-2020 ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᒃ ᒪᓕᒐᓕᐅᖅᕕᒻᒧᑦ. ᐃᓱᒫᓘᑏᑦ ᐃᓚᖃᔪᒻᒪᑕ 

ᖃᓄᖅ ᐋᖅᑭᑎᖅᑕᐅᓯᒪᖃᑦᑕᕐᒪᖔᑕ ᑎᑎᕋᖅᑕᐅᓯᒪᓂᖃᖅᐸᒻᒪᖔᑕᓗ ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᖏᑦ 

ᐅᓂᒃᑳᓕᐊᒥᓃᑦ, ᖃᓄᖅ ᐱᓕᕆᔭᕆᐊᖃᕐᒪᖔᑕ ᒐᕙᒪᒃᑯᑦ ᐱᓕᕆᕕᖏᑦ ᐱᔨᑦᑎᕋᕐᓗᑎᒃ ᓄᓇᕗᒻᒥ ᓱᕈᓯᖏᓐᓂᑦ 

ᒪᒃᑯᑦᑐᖏᓐᓂᓪᓗ ᐱᓪᓗᒋᑦ ᐃᓱᒫᓘᑎᒋᔭᐅᕙᑦᑐᑦ ᐱᑦᑎᐊᑕᐅᓐᖏᓐᓂᖏᓐᓄᑦ ᐋᓐᓂᑎᖅᑕᐅᖃᑦᑕᕐᓂᖏᓐᓄᓪᓗ 

ᐅᖃᐅᓯᐅᔪᒻᒪᑕ ᐃᓗᓕᖅᑐᐸᓗᑦᑐᑎᒃ ᑭᒡᒐᖅᑐᐃᔨ ᓴᖅᑭᔮᖅᑎᓪᓗᒍ ᑲᑎᒪᔨᕋᓛᑦ ᓵᖓᓂ. 

ᑕᐃᒫᓪᓕ, ᑲᑎᒪᔨᕋᓛᑦ ᐅᑯᓂᖓ ᐊᑐᓕᖁᔭᓕᐅᖅᐳᖅ: 

 

1. ᑖᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᓚᓕᐅᔾᔨᖃᑦᑕᖁᓪᓗᒍ ᐊᕐᕌᒍᑕᒫᖅᓯᐅᑎᖏᓐᓂ 

ᐅᓂᒃᑳᓕᐊᒥᓂᖏᓐᓂ ᑐᑭᓯᑎᑦᑎᒋᐊᕈᑎᓂᑦ  ᐅᖃᐅᓯᖃᖅᑐᓂᒃ ᐱᓕᕆᓂᖏᑦ ᐊᐅᓚᑦᑎᐊᕋᓗᐊᕐᒪᖔᑕ 

ᖃᐅᔨᒪᔾᔪᑎᒃᓴᕐᓂᑦ ᐊᓪᓚᕝᕕᖓ ᐱᓕᕆᐊᖃᖅᑎᓪᓗᒍ ᐱᓕᕆᐊᕆᒋᐊᖃᓪᓚᕆᑦᑕᖏᓐᓂᑦ ᐱᔨᑦᑎᕋᐅᑎᓂᑦ. 

 

ᐅᖃᖅᑏᑦ, ᑲᑎᒪᔨᕋᓛᑦ ᑕᑯᒻᒪᑕ ᑖᓐᓇ ᐋᖅᑭᑎᖅᓯᒪᓂᕆᔭᖓ ᐊᒻᒪᓗ ᐃᓗᓕᖏᑦ ᑖᒃᓱᒪ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐊᓯᕈᖅᓯᒪᓕᕐᒪᑕ ᐊᓂᒍᖅᓯᒪᔪᓂᑦ ᐅᓂᒃᑳᓕᐊᒥᓂᐅᕙᔪᔪᑦ 

ᐋᖅᑭᑎᖅᓯᒪᓂᖏᓐᓂᑦ. ᒪᓕᒐᓕᐅᖅᑏᑦ ᖁᕕᐊᒋᔭᖃᖅᑐᑦ ᓄᑖᖑᓛᖑᔪᓂᒃ ᐊᓯᕈᖅᑕᒥᓂᐅᔪᓂᒃ ᐊᒻᒪᓗ 

ᑲᔪᖏᖅᓴᐃᓪᓗᑎᒃ ᑭᒡᒐᖅᑐᐃᔨᒥᒃ ᑲᔪᓰᓐᓇᖁᔨᓪᓗᑎᒃ ᐱᐅᓯᒋᐊᖅᓯᖃᑦᑕᕐᓂᖓᓂᑦ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑲᓕᐊᒥᓂᖏᓐᓂ ᐃᓗᓕᖏᓐᓂᑦ ᓇᓗᓇᐃᖅᑐᑎᐊᖅᓯᒪᔪᓂᒃ. ᒪᓕᒐᓕᐅᖅᑏᑦ ᖁᔭᒋᔭᖃᓪᓚᕆᔪᔪᑦ 

ᐃᓗᓕᖅᑐᓂᕆᔭᖏᓐᓂᑦ ᐅᖃᐅᓯᖃᖅᑎᓪᓗᒋᑦ ᖃᓄᐃᓕᖓᓕᕐᒪᖔᑕ ᐃᑲᔪᖅᑕᐅᒐᓱᐊᖅᑐᑦ ᐊᒻᒪᓗ ᐃᓱᒫᓗᓇᖅᑐᑦ 

ᐱᓕᕆᐊᖑᓯᒪᔪᑦ ᐊᓪᓚᕝᕕᖓᓄᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑎᑎᕋᖅᓯᒪᔪᓂᒃ ᐅᖃᐅᓯᖃᖅᑐᓂᒃ ᖃᓄᖅ 

ᖃᐅᔨᒪᒐᓱᐊᖅᐸᒻᒪᖔᑕ ᐊᓪᓚᕝᕕᖓᑕ ᐱᓕᕆᒐᓱᐊᖏᓐᓇᕐᓂᖏᓐᓂᑦ ᐊᔾᔨᒌᓐᖏᑦᑐᕈᓘᔭᕐᓂᒃ 

ᐃᓚᓕᐅᑎᔭᐅᓯᒪᓐᓂᖏᒻᒪᑦ. 

 

ᐃᓗᐊᓂ ᐊᒃᑑᕝᕙ 2016−ᖑᑎᓪᓗᒍ ᐅᓂᒃᑳᓕᐊᒥᓂᕐᓂ ᕿᒥᕐᕈᔭᐅᓂᒥᓂᖓᓄᑦ ᑭᒡᒐᖅᑐᐃᔨᐅᑉ 2014-2015 

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ, ᑲᑎᒪᔨᕋᓛᖑᔪᑦ ᒐᕙᒪᒃᑯᑦ ᑮᓇᐅᔭᖁᑎᖏᓐᓄᑦ, ᐃᒻᒥᒃᑯᑦ ᒪᓕᒐᓕᐅᖅᕕᒻᒧᑦ 

ᐱᓕᕆᔨᐅᔪᓄᑦ, ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ ᑎᓴᒪᒋᔭᖓᓂ ᒪᓕᒐᓕᐅᖅᕕᒻᒥ ᓄᓇᕗᒻᒥ ᐃᒪᓐᓇ ᐊᑐᓕᖁᔨᓐᓂᕐᒪᑕ:   

 

“ᑕᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐋᖅᑭᒃᓯᖁᔭᐅᓪᓗᓂ ᖃᐅᔨᒪᔾᔪᑎᒃᓴᕐᓂᑦ ᐊᓪᓚᕝᕕᖓ 

ᐱᓕᕆᑦᑎᐊᕋᓗᐊᕐᒪᖔᖅ ᑲᒪᒐᓱᑦᑐᓂ ᑐᒃᓯᕋᐅᑎᓂᑦ ᐅᕝᕙᓘᓐᓃᑦ ᖃᐅᔨᒋᐊᕐᓂᐅᔪᓂᑦ ᐱᔾᔪᑎᖃᖅᑐᓂᒃ 

ᐃᓛᒃᑯᑦ ᐱᔨᑦᑎᕋᐅᑎᓪᓗᐊᑕᖏᓐᓂᑦ” 

 

ᑲᑎᒪᔨᕋᓛᑦ ᖃᐅᔨᓚᐅᕐᒪᑕ “ᐱᒻᒪᕆᐊᓘᒻᒪᑦ ᖃᐅᔨᒪᔾᔪᑎᒃᓴᕐᓂᑦ ᐋᖅᑭᖅᓯᓯᒪᔪᖃᖅᐸᑦ ᐱᒋᐊᓐᖓᕐᓂᖓᓂᑦ 

ᐱᔪᓐᓇᑎᑦᑎᓂᐊᖅᑐᓂᒃ ᑭᒡᒐᖅᑐᐃᔨᐅᔪᒥᒃ ᖃᐅᔨᓴᕈᓐᓇᕐᓗᓂ ᓇᓕᐊᒃ ᐱᓕᕆᔾᔪᑎ ᐊᑑᑎᖃᑦᑎᐊᕐᒪᖔᖅ 

ᑐᕌᒐᕆᒧᒪᔭᖏᓐᓂᑦ ᑎᑭᐅᑎᒐᓱᓐᓂᐊᕐᓗᑎᒃ ᐊᒻᒪᓗ ᓇᓕᐊᒃ ᐊᓯᔾᔨᖅᑕᐅᒋᐊᖃᕐᒪᖔᖅ ᐅᕝᕙᓘᓐᓃᑦ 

ᐋᖅᑭᒋᐊᖅᑕᐅᓗᓂ ᐱᔭᕇᑦᑎᐊᓂᖅᓴᐅᖃᑦᑕᓂᐊᕐᒪᑕ. ᑕᐃᓐᓇ 2019-2020 ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ 

ᓇᓗᓇᐃᖅᓯᓯᒪᓐᖏᒻᒪᑦ ᖃᓄᐃᑦᑐᓂᒃ, ᐱᑕᖃᖅᐸᓂᓛᒃ, ᐱᓕᕆᑦᑎᐊᕋᓗᐊᕐᒪᖓᑕ ᖃᐅᔨᒪᔾᔪᑎᒃᓴᕐᓂᑦ 

ᐊᑐᖅᑕᐅᔪᓐᓇᖅᑐᓂᒃ ᐊᐅᓚᓂᖏᓐᓄᑦ ᐊᒻᒪᓗ ᖃᓄᖅ ᐱᔭᕇᕈᓐᓇᐸᒻᒪᖔᖅ ᐱᓕᕆᐊᖑᔪᓂᒃ ᐊᓪᓚᕝᕕᖓᓂ. 

ᑕᐃᒪᐃᑦᑐᑦ ᖃᐅᔨᒪᒐᓱᐊᕈᑏᑦ ᐊᑐᖅᑕᐅᔪᓐᓇᕐᒪᑕ ᖃᓄᖅ ᓯᐊᒻᒪᐃᖃᑦᑕᕈᓐᓇᕐᒪᖔᑕ ᐱᓕᕆᔾᔪᑎᖏᓐᓂᑦ ᐊᒻᒪᓗ 

ᖃᐅᔨᓴᕈᑎᐅᔪᓐᓇᕐᓗᑎᒃ ᐊᑑᑎᖃᑦᑎᐊᕋᓗᐊᕐᒪᖔᑕ ᐱᓕᕆᓂᕆᔭᖏᑦ ᓇᓗᓇᐃᖅᑕᐅᓯᒪᔪᑦ. 

 

ᑕᐃᑲᓂ “ᓯᕗᒧᑦ ᑕᑯᒋᐊᕐᓂᕐᒥ” ᐱᔭᕇᕈᑎᖏᓐᓂ ᑭᒡᒐᖅᑐᐃᔨᐅᔫᑉ 2019-2020 ᐊᕐᕌᒍᑕᒫᖅᓯᐅᑎᖏᓐᓂ 

ᐅᓂᒃᑳᓕᐊᒥᓂᕐᓂ ᓇᓗᓇᐃᖅᓯᓯᒪᒻᒪᑦ, “ᐊᑐᓕᖅᑎᑦᑎᓂᐊᖅᑐᒍᑦ ᓄᑖᓂᒃ ᐊᑐᐊᒐᕐᓂᒃ ᐱᔨᑦᑎᕋᐅᑎᓄᓪᓗ 

ᒪᓕᑦᑕᐅᒋᐊᓕᓐᓂᒃ ᐊᓪᓚᕕᑦᑕ ᐃᓗᐊᓂ.” ᒪᓕᒐᓕᐅᖅᑏᑦ ᓂᕆᐅᑉᐳᑦ ᐃᓘᓐᓇᖓ ᐅᓂᒃᑳᕆᔭᐅᓛᕆᐊᖓᓂᑦ ᖃᓄᖅ 

ᐊᓯᔾᔩᒻᒪᖔᑕ ᐊᒻᒪᓗ ᖃᓄᖅ ᓂᕆᐅᕝᕕᐅᒋᐊᖃᕐᒪᖔᑕ ᐃᓚᓕᐅᑎᓯᒪᔭᐅᔪᓂᒃ ᑭᒡᒐᖅᑐᐃᔨᐅᔫᑉ ᑭᖑᓪᓕᕐᒥ 

ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᕆᓛᖅᑕᖏᓐᓂ. 

 

ᑕᐃᑲᓂ ᐃᓗᐊᓂ “ᖃᐅᔨᒪᒐᓱᐊᕐᓂᖏᓐᓂ ᐊᑐᓕᖁᔭᓕᐊᒥᓂᕐᓂᒃ” ᑎᑎᕋᖅᓯᒪᔪᓂ, ᑕᐃᓐᓇ 2019-2020 

ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ ᑎᑎᕋᖅᕕᒋᓯᒪᒻᒪᑦ ᐊᒥᓱᓪᓚᓐᓂᒃ ᐊᑐᓕᖁᔭᓕᐊᒥᓂᕐᓂᒃ ᐱᔾᔪᑎᖃᖅᑐᓂᒃ 

ᒪᓕᒐᓕᐊᖑᒐᓱᐊᖅᑐᓂᒃ. ᑲᑎᒪᔨᕋᓛᓄᑦ ᑐᑭᓯᔭᐅᑦᑎᐊᓚᐅᓐᖏᒻᒪᑦ ᖃᓄᖅ ᑖᓐᓇ ᑭᒡᒐᖅᑐᐃᔨᐅᔪᖅ 

ᖃᐅᔨᒋᐊᕐᓂᐊᓂᕐᒪᖔᖅ ᐊᑐᓕᖁᔭᓕᐊᒥᓂᐅᔪᑦ ᐊᑐᓕᖅᑎᑕᐅᓂᐊᕐᒪᖔᑕ, ᐱᓗᐊᖅᑐᒥ ᑕᐃᒃᑯᓇᓂ 

ᒪᓕᒐᓕᐅᕐᓂᐅᒐᓱᐊᖅᑐᑦ ᐱᔭᕇᖅᑕᐅᓯᒪᓕᕇᖅᑐᓂ. ᒪᓕᒐᓕᐅᖅᑏᑦ ᖃᐅᔨᒪᑦᑎᐊᖁᔨᔪᑦ ᑕᒪᒃᑯᐊ ᐊᑐᓕᖁᔭᓕᐊᒥᓃᑦ 

ᑐᓂᕐᕈᑎᐅᓯᒪᔪᑦ ᐱᔾᔪᑎᖃᖅᑐᑦ ᒪᓕᒐᓕᐊᖑᒐᓱᐊᖅᑐᓂᒃ ᑲᒪᒋᔭᐅᔪᓐᓇᕐᒪᑕ ᐊᓯᐊᒍᑦ ᐊᑐᓕᖁᔭᓕᐊᒥᓂᐅᔪᓂᒃ 

ᐱᔾᔪᑎᖃᖅᑐᓂᒃ ᐊᓯᔾᔩᖁᔨᓂᕐᒧᑦ ᐋᖅᑭᒋᐊᖅᓯᖁᔨᓂᕐᒧᓘᓐᓃᑦ ᐊᑐᐊᒐᕐᓂᒃ, ᐊᐅᓚᑦᑎᔾᔪᓯᐅᔪᓂᒃ, ᐊᒻᒪᓗ 

ᒪᓕᑦᑕᐅᓲᓂᒃ ᐊᑦᑐᖅᓯᔪᓂᒃ ᐱᔨᑦᑎᕋᐅᑎᐅᔪᓂᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ. 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᒐᕙᒪᒃᑯᑦ ᐱᓕᕆᕕᖏᑕ ᐊᖏᔪᖅᑲᐅᑎᖏᑦ ᐅᖃᓚᐅᖅᑐᑦ ᑖᓐᓇᒎᖅ 

ᑭᒡᒐᖅᑐᐃᔨᐅᔫᑉ ᐊᕐᕌᒍᑕᒫᖅᓯᐅᑎᖓ ᐅᓂᒃᑳᓕᐊᒥᓂᖅ ᐃᓗᓕᖃᓐᖏᒻᒪᑦ ᐅᓂᒃᑳᖃᑐᐃᓐᓇᖅᓯᒪᔪᓂᒃ, 

ᐃᓚᒋᔭᐅᕙᑦᑐᒥᓂᕐᓂᒃ ᐊᓂᒍᖅᓯᒪᔪᓂ ᐅᓂᒃᑳᓕᐊᒥᓂᕐᓂ ᐊᑎᖃᖅᑐᑎᒃ “ᐃᑲᔪᖅᓰᔨᐅᔫᑉ ᐸᑦᑕᑐᕐᓂᖓ”, 

ᐅᓂᒃᑳᖃᖅᑐᑎᒃ ᒐᕙᒪᒃᑯᑦ ᐱᓕᕆᕕᖏᑕ ᓱᑎᑦᑎᓂᕆᕙᑦᑕᖏᓐᓂᑦ ᐊᐅᓚᑦᑎᐊᖃᑦᑕᖅᓯᒪᔪᓂᒃ 

ᓴᖅᑭᔮᖅᑎᑦᑎᒐᓱᐊᖅᑐᑎᒃ ᓴᐳᔾᔨᒐᓱᐊᖅᑐᑎᓪᓗ ᐱᔪᓐᓇᐅᑎᖏᓐᓂᑦ ᓱᕈᓰᑦ ᐊᒻᒪᓗ ᒪᒃᑯᑦᑐᐃᑦ.   

 

ᑕᐃᒫᓪᓕ ᑲᔪᖏᖅᓴᐃᖃᑦᑕᖅᓯᒪᓪᓗᑎᒃ ᑭᒡᒐᖅᑐᐃᔨᐅᔪᒥᒃ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᖃᖅᓂᖅᓴᐅᖃᑦᑕᖁᓪᓗᒋᑦ 

ᐱᓕᕆᐊᒥᓂᓪᓚᑦᑖᖏᓐᓂᑦ ᐊᒻᒪᓗ ᖃᓄᖅ ᐱᔭᕇᖅᑕᐅᓂᕐᒪᖔᑕ, ᑖᒃᑯᐊ ᑲᑎᒪᔨᕋᓛᖑᔪᑦ ᒐᕙᒪᒃᑯᑦ 

ᑮᓇᐅᔭᖁᑎᖏᓐᓄᑦ, ᐃᒻᒥᒃᑯᑦ ᐱᓕᕆᔨᐅᔪᓄᑦ ᒪᓕᒐᓕᐅᖅᕕᒻᒧᑦ, ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ, 

ᑕᐃᒪᐃᒐᓱᐊᓐᖏᒃᑲᓗᐊᖅᑐᑎᒃ ᐃᑲᔪᖅᓰᓂᓐᖏᒻᒪᑕ ᐃᓚᓕᐅᑎᔭᐅᖁᔨᓗᑎᒃ ᑐᑭᓯᐅᒪᔾᔪᑎᓂᑦ ᓴᖅᑭᔮᕆᐊᖅᑎᑦᑎᔪᓂᒃ 

ᐱᓕᕆᒋᐊᖅᑳᖃᑦᑕᕐᓂᒥᓂᖏᓐᓂᑦ ᐱᒋᐊᖅᑎᓯᒪᔭᖏᑕᓗ ᐊᐅᓚᑦᑎᐊᖅᓯᒪᓂᖏᓐᓂᑦ ᐱᓕᕆᐊᖑᓯᒪᔪᓂᑦ 

ᐱᓕᕆᕕᐅᔪᓄᑦ ᐱᔨᑦᑎᕋᖅᑐᑎᒃ ᓱᕈᓯᕐᓂᑦ ᓴᒃᑯᑦᑐᓂᓪᓗ ᓄᓇᕗᓕᒫᒥ. 

 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ ᑮᓇᐅᔭᖁᑎᖏᓐᓄᑦ ᒫᓐᓇᓕ ᑲᔪᖏᖅᓴᐃᕗᑦ 

ᑭᒡᒐᖅᑐᐃᔨᐅᔪᒥᒃ ᐃᓱᒪᒃᓴᖅᓯᐅᕈᑎᖃᒃᑲᓐᓂᖁᔨᓪᓗᑎᒃ ᐃᓚᓕᐅᔾᔨᖃᑦᑕᓂᕐᒥᒃ “ᐱᓕᕆᓂᐅᓯᒪᔪᓂᑦ 

ᐊᐅᓚᑦᑎᐊᓛᖑᓯᒪᔪᓂᑦ” ᐆᑦᑑᑎᖃᕐᓗᓂ ᓯᕗᓂᕆᓛᖅᑕᑎᓐᓂ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᖏᓐᓂ 

ᓴᖅᑭᔮᖅᑎᑦᑎᖃᑦᑕᓂᐊᕐᒪᑕ ᓇᓕᕇᔾᔫᒥᔪᓂᒃ ᑕᑯᓐᓈᕐᓂᐅᔪᓂᒃ ᖃᓄᖅ ᓄᓇᕗᑦ ᒐᕙᒪᖓᑕ ᐱᓕᕆᕕᖏᑦ 

ᐱᐅᓯᕚᓪᓕᑎᑦᑎᔪᓐᓇᕐᒪᖔᑕ ᐱᔨᑦᑎᕋᐅᑎᓂᑦ ᐊᒻᒪᓗ ᐃᑲᔪᖅᓰᔾᔪᑎᐅᔪᓂᑦ ᓄᓇᕗᒻᒥ ᓱᕈᓯᕐᓂᒃ ᒪᒃᑯᑦᑐᓂᓪᓗ.  

 

 

 

2. ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᖏᑕ ᑭᒡᒐᑐᖅᑎᖏᑦ 

ᐱᓕᕆᖃᑎᒌᖁᔭᐅᕗᑦ ᐊᔾᔨᒌᓕᖅᑎᑦᑎᔫᒥᓗᑎᒃ ᖃᓄᖅ ᑐᑭᓯᒃᑲᓐᓂᕈᑎᒃᓴᕐᓂᑦ ᓄᐊᑦᑎᕙᒻᒪᖓᑕ ᐊᒻᒪᓗ ᖃᓄᖅ 

ᐅᓂᒃᑳᓕᐊᖅᐸᒻᒪᖔᑕ. 

 

ᐅᖃᖅᑏ, ᐱᒻᒪᕆᐅᔪᖅ ᐃᓗᓕᖓ ᑭᒡᒐᖅᑐᐃᔨᐅᔫᑉ 2019-2020 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖓᓂ 

ᐅᖃᐅᓯᖃᕐᒪᑦ ᐱᔭᐅᓯᒪᔪᓂᒃ ᑭᒡᓕᓯᓂᐊᖅᑕᐅᓯᒪᔪᓂᓪᓗ ᒐᕙᒪᒃᑯᑦ ᐱᓕᕆᕕᖏᓐᓂᑦ ᑐᕌᒐᖃᖅᑐᑎᒃ ᑐᑭᓯᒐᓱᐊᕐᓂᕐᒥᒃ 

ᐅᓪᓗᒥ “ᖃᓄᐃᓕᖓᒻᒪᖔᑕ ᐃᓅᓱᑦᑐᑦ ᓄᓇᕗᒻᒥᐅᑕᑦ”. ᒐᕙᒪᒃᑯᑦ ᐱᓕᕆᕕᓂᒫᖏᑦ ᐊᐱᖅᓱᖅᑕᐅᓯᒪᔪᑦ, 

ᐊᒥᓱᑲᓪᓚᐃᑦ ᖃᐅᔨᒪᒐᓱᐊᕈᑎᑦ ᓇᓗᓇᐃᖅᑕᐅᓯᒪᔪᑦ ᐊᓪᓚᕝᕕᖓᓄᑦ ᑭᒡᒐᖅᑐᐃᔨᐅᔫᑉ ᓇᓗᓇᐃᖅᑕᐅᓯᒪᒻᒪᑕ 

ᐅᓂᒃᑳᖅᕕᐅᓯᒪᓐᖏᑦᑐᑦ ᐅᕝᕙᓘᓐᓃᑦ ᖃᐅᔨᒪᔭᐅᒐᓱᐊᕐᓂᖏᑦᑐᑦ. ᐱᓯᒪᓂᖅ ᓱᓕᔪᓂᒃ ᑐᑭᓯᒃᑲᓐᓂᕈᑎᒃᓴᕐᓂᑦ 

ᐱᒻᒪᕆᐊᓘᒻᒪᑦ ᒐᕙᒪᒃᑯᑦ ᐸᕐᓇᒍᓐᓇᕆᐊᖃᕐᒪᑕ ᑲᒪᒋᐊᕐᓗᑎᓪᓗ ᐅᖁᒪᐃᑦᑐᓂᒃ ᐃᓱᒫᓘᑎᓂᒃ ᓵᓐᖓᔭᐅᕙᑦᑐᓂᒃ 

ᓱᕈᓯᕐᓄᑦ ᒪᒃᑯᑦᑐᓄᓪᓗ ᓄᓇᕗᓕᒫᒥ. ᑖᓐᓇ ᑭᒡᒐᖅᑐᐃᔨ ᑐᑭᓯᓇᑦᑎᐊᓪᓚᕆᑦᑐᒃᑯᑦ ᓇᓗᓇᐃᖅᓯᓯᒪᒻᒪᑦ ᑐᑭᓯᓇᓐᖏᒻᒪᑦ 

ᖃᓄᖅ ᒐᕙᒪᒃᑯᑦ ᐱᓕᕆᕕᖏᑦ ᖃᐅᔨᒪᑦᑎᐊᕋᓱᐊᕈᓐᓇᕐᒪᖓᑕ ᑕᒪᒃᑯᐊ ᐱᔨᑦᑎᕋᐅᑎᖏᑦ ᓈᒻᒪᑐᒃᑯᑦ 

ᐊᑐᐃᓐᓇᐅᑎᑕᐅᕙᒃᑲᓗᐊᕐᒪᖔᑕ ᑕᒪᑐᒧᖓ ᑐᕌᖓᔪᓂᒃ ᑐᑭᓯᒃᑲᓐᓂᕈᑎᒃᓴᕐᓂᑦ ᐊᑐᐃᓐᓇᖃᖅᑎᓐᓇᒋᑦ. 

 

ᑲᑎᒪᔨᕋᓛᑦ ᐃᓘᓇᖓᒍᑦ ᐃᑲᔪᖅᓰᓪᓚᕆᑦᑐᑦ ᓄᐊᑦᑕᐅᖃᑦᑕᕐᓂᖏᓐᓂᑦ ᐃᓗᓕᖅᑐᔪᑦ ᑭᓪᓕᓯᓂᐊᖅᑕᐅᓯᒪᔪᑦ 

ᑐᑭᓯᒃᑲᓐᓂᕈᑎᒃᓴᐃᑦ ᑐᑭᓯᒋᐊᒃᑲᓐᓂᕈᑎᐅᓲᖑᒻᒪᑕ ᐱᔭᕆᐊᑐᔪᓂᒃ ᐃᓱᒫᓗᓇᖅᑐᓂᒃ ᓵᓐᖓᔭᐅᕙᑦᑐᓂᒃ ᓄᓇᕗᒻᒥ 

ᓱᕈᓯᖏᓐᓄᑦ ᒪᒃᑯᑦᑐᖏᓐᓄᓪᓗ ᐊᒻᒪᓗ ᐊᑐᐃᓐᓇᐅᑎᑕᐅᓂᖏᓐᓄᑦ ᐱᔨᑦᑎᑕᐅᑎᑦ ᑕᒪᒃᑯᓄᖓ ᐃᑲᔪᕈᑎᐅᒐᓱᐊᖅᑐᑦ. 

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᓇᓗᓇᕈᓐᓃᓚᐅᕐᒪᑦ ᑕᒪᓐᓇ ᑐᑭᓯᒃᑲᓐᓂᕈᑎᒃᓴᕐᓂᑦ ᐊᒥᒐᖅᓯᓂᖅ 

ᐃᓚᖏᓐᓄᑦ ᖃᐅᔨᒪᔾᔪᑎᐅᔪᓄᑦ ᐱᔾᔪᑎᖃᕐᓂᕐᒪᑦ ᑕᒪᒃᑯᐊ ᒐᕙᒪᒃᑯᑦ ᐱᓕᕆᕕᖏᑦ ᓄᐊᑦᑏᓐᓇᖃᑦᑕᖏᓐᓂᖏᓐᓂᑦ 

ᑐᑭᓯᐅᒪᔾᔪᑎᓂᑦ ᑕᐃᒫᒃᓴᐃᓐᓇᖅ ᓇᓗᓇᐃᖅᑕᐅᓯᒪᒻᒪᑕ ᐊᓪᓚᕝᕕᖓᓄᑦ ᑭᒡᒐᖅᑐᐃᔨᐅᔫᑉ. ᐃᓛᓐᓂᒃᑯᑦ, ᓄᐊᑕᐅᓯᒪᔪᑦ 

ᐊᔾᔨᖐᓐᖏᓐᓂᖏᓐᓄᑦ ᖃᓄᖅ ᑐᑭᓯᒃᑲᓐᓂᕈᑎᒃᓴᐃᑦ ᑐᒃᓯᕌᖑᓐᓂᕐᒪᖓᑕ ᐊᒻᒪᓗ ᖃᓄᖅ ᑎᑎᕋᖅᑕᐅᓯᒪᓐᓂᕐᒪᖓᑕ 

ᐱᑦᑎᐊᖅᓯᒪᓐᖏᑦᑐᓂᒃ ᐅᓂᒃᑳᖃᕈᓐᓇᓂᕐᒪᑕ ᑭᓪᓕᓯᓂᐊᖅᑕᐅᓯᒪᔪᓂᒃ. ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᒪᒃᑯᐊ 

ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᐃᓗᓕᖃᖃᑦᑕᖁᓪᓗᒋ ᓇᓗᓇᐃᖅᓯᓯᒪᔪᓂᒃ 

ᖃᑦᓯᐊᖅᑎᖅᑐᑎᒃ ᑐᑭᓯᒃᑲᓐᓂᕈᑎᒃᓴᕐᓂᑦ ᑐᓂᓯᔭᐅᕙᒻᒪᖔᑕ ᒐᕙᒪᒃᑯᑦ ᐱᓕᕆᕕᖏᑦ ᐊᒻᒪᓗ ᓴᖅᑭᔮᖅᑎᑕᐅᓗᑎᒃ 

ᑐᒃᓯᕋᐅᑏᑦ ᑭᐅᔭᐅᓐᓂᕐᒪᖔᑕ ᑭᐅᔭᐅᓐᓂᕐᒪᖔᑕᓘᓐᓃᑦ. 

 

 



 

4 

 

ᐃᓱᒫᓗᓇᕐᓂᖅᓴᐅᔪᑦ, ᑭᓯᐊᓂᓕ, ᑕᒪᒃᑯᐊᖑᒻᒪᑕ ᑐᑭᓯᒃᑲᓐᓂᕈᑎᒃᓴᐃᑦ ᐱᑕᖃᖅᑎᓐᓇᒋᑦ ᐱᔾᔪᑎᒋᓪᓗᒍ 

ᑎᑎᕋᖅᑕᐅᓂᓐᖏᒻᒪᑕ. ᓈᓚᓐᓂᓕᒫᖑᔪᒥ, ᐅᖃᐅᓯᐅᖃᑦᑕᓚᐅᖅᑐᖅ ᐃᖅᑲᓇᐃᔭᖅᑎᑭᒃᓴᓗᐊᕐᒪᑕᒎᖅ 

ᐱᓕᕆᔾᔪᑎᒃᓴᑭᓗᐊᖅᑐᑎᓪᓗ ᒐᕙᒪᒃᑯᑦ ᐱᓕᕆᕕᓕᒫᖏᑦ, ᑭᓯᐊᓂᓕ ᐱᓛᖑᓪᓗᑎᒃ ᐃᓄᓕᕆᔨᒃᑯᑦ ᐱᓕᕆᕕᖓᑦ, 

ᐱᔭᒃᓴᒥᓂᒃ ᐱᔭᕇᕈᓐᓇᐸᓐᖏᑦᑐᑦ ᑕᒪᐅᓇ. 

 

ᐊᒻᒪᓗ, ᑭᒡᒐᖅᑐᐃᔨᐅᔪᖅ ᐅᖃᐅᓯᖃᓚᐅᕐᒥᒻᒪᑦ ᐊᔾᔨᒌᓐᖏᑦᑑᑕᐅᓂᖏᓐᓂᑦ ᐊᐅᓚᑦᑎᔾᔪᓰᑦ ᐊᒻᒪᓗ ᐱᕙᓪᓕᐊᔾᔪᓰᑦ 

ᐱᔨᑦᑎᕋᕋᓱᐊᕐᓂᕐᒧᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐊᒻᒪᓗ ᐊᔾᔨᒌᑉᐸᒻᒥᓇᑎᒃ ᖃᐅᔨᒪᒐᓱᐊᕈᑏᑦ ᑕᒪᒃᑯᐊ ᓱᕈᓰᑦ ᒪᒃᑯᑐᐃᓪᓗ 

ᐱᒍᒪᔭᖏᑦ ᐃᓱᒪᒃᓴᖅᓯᐅᕈᑎᐅᒐᓗᐊᕐᒪᖓᑕ ᐱᓕᕆᐊᖑᕙᓪᓕᐊᑎᓪᓗᒋᑦ. 

 

 

3. ᑖᓐᓇ ᓄᓇᕗᑦ ᒐᕙᒪᖓ ᖃᐅᔨᒪᒐᓱᐊᖁᔭᐅᓪᓗᓂ ᑖᓐᓇ ᐱᓕᕆᕕᖓ ᐃᓄᓕᕆᔨᒃᑯᑦ ᐱᖃᑦᑕᕋᓗᐊᕐᒪᖔᖅ 

ᓈᒻᒪᑦᑐᓂᒃ ᐱᓕᕆᔾᔪᑎᒃᓴᕐᓂᑦ ᐃᑲᔪᖅᓯᖅᑕᐅᔾᔪᑎᓂᓪᓗ, ᐱᓗᐊᖅᑐᒥ ᑕᒪᐅᓇ ᑐᑭᓯᒃᑲᓐᓂᕈᑎᒃᓴᕐᓂᑦ 

ᓄᐊᑦᑎᓂᒃᑯᑦ ᐊᒻᒪᓗ ᐃᖅᑲᓇᐃᔭᖅᑎᑖᕆᒋᐊᓕᖏᑦ ᓴᖅᑭᖅᑕᐅᓗᑎᒃ. 

 

ᐅᖃᖅᑏ, ᐃᓄᓕᕆᔨᒃᑯᑦ ᐱᓕᕆᕕᖓᑦ ᐱᒋᐊᓚᐅᖅᓯᒪᒻᒪᑦ ᓄᓇᕗᑦ ᒐᕙᒪᖓᓂ ᐱᓕᕆᕕᐅᓪᓗᓂ ᐄᐳᕈ 1, 2013-ᒥ. 

ᐅᖃᐅᓯᐅᖃᑦᑕᖅᓯᒪᓕᕐᒪᑦ ᐊᒥᓱᐊᖅᑎᖅᑐᓂ ᑖᓐᓇ ᐱᓕᕆᕕᐅᔪᖅ ᐱᔭᕆᐊᑐᔪᖅᓯᐅᖃᑦᑕᖅᓯᒪᒻᒪᑦ ᐊᒥᓱᐊᖅᑎᖅᑐᓂ 

ᐋᖅᑭᒃᓯᒐᓱᐊᖅᑐᓂ ᑐᓐᖓᕕᖓᓂᑦ ᐊᒻᒪᓗ ᐱᔨᑦᑎᕋᕋᓱᐊᖅᑐᑎᒃ ᐊᔾᔨᒌᑦᑐᓂᒃ ᐊᒻᒪᓗ ᑲᒪᒋᔭᖃᕋᓱᐊᖅᑐᑎᒃ 

ᐱᓕᕆᕕᒃᓴᑭᓐᓂᕐᒥᒃ ᐃᖅᑲᓇᐃᔭᖅᑎᖃᓐᖏᓗᐊᕐᓂᒥᓪᓗ. ᒫᑦᓯ 2014-ᖑᑎᓪᓗᒍ, ᐅᓂᒃᑳᓕᐊᒥᓂᖏᑦ ᐊᓪᓚᕝᕕᖓᑕ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ “ᖃᐅᔨᒋᐊᒃᑲᓂᕐᓂᐅᓯᒪᔪᓂᒃ ᐅᓂᒃᑳᖃᕐᓂᖅ ᓱᕈᓯᕐᓄᑦ ᐃᓚᒌᓄᓪᓗ 

ᐱᔨᑦᑎᖃᐅᑎᓂᒃ ᓄᓇᕗᒻᒥ” ᐊᑐᓕᖁᔭᓕᐅᔪᒻᒪᑕ ᐊᒥᓱᑲᓪᓚᓐᓂᒃ ᑐᕌᖓᔪᓂᒃ ᐃᓄᓕᕆᔨᒃᑯᑦ ᐱᓕᕆᕕᖓᓄᖅ 

ᐱᔾᔪᑎᖃᖅᑐᓂᒃ ᐃᖅᑲᓇᐃᔭᖅᑎᓕᕆᓂᕐᒥᒃ, ᐃᖅᑲᓇᐃᔮᒥ ᖃᓄᑎᒋ ᐱᓕᕆᐊᒃᓴᑦ ᐃᓱᓕᑦᑕᖅᕕᖏᓐᓂᑦ, 

ᐱᓕᒻᒪᒃᓴᐃᓂᕐᒥᒃ, ᐊᒻᒪᓗ ᓄᐊᑦᑎᖃᑦᑕᓂᕐᒥᒃ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓄᓇᓕᓐᓂᒃ ᐃᓚᐅᑎᑦᑎᒋᐊᕐᓂᕐᒧᑦ 

ᐱᓕᕆᒐᓱᓐᓂᐊᔪᓂᒃ. 

 

ᐅᓂᒃᑳᓕᐊᖏᓐᓂ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᖃᐅᔨᒪᔨᒥᓂᖏᓐᓄᑦ, ᑎᓴᒪᒋᔭᖓᑕ ᒪᓕᒐᓕᐅᖅᕕᐅᑉ 

ᑲᑎᒪᔨᕋᓛᖁᑎᖓ ᒐᕙᒪᒃᑯᑦ ᑮᓇᐅᔭᖁᑎᖏᓐᓄᑦ, ᐃᒻᒥᒃᑯᑦ ᒪᓕᒐᓕᐅᖅᕕᒻᒥ ᐱᓕᕆᔨᐅᔪᓂᑦ, ᐊᒻᒪᓗ ᐊᓯᖏᓐᓂᑦ 

ᑎᒥᐅᔪᓂᑦ ᐃᒪᓐᓇ ᐊᑐᓕᖁᔭᓕᐅᔪᒻᒪᑕ: 

 

“ᐃᓄᓕᕆᔨᒃᑯᑦ ᐱᓕᕆᕕᖓᑦ ᑲᔪᓯᓗᑎᒃ ᐱᓕᕆᓗᑎᒃ ᐱᕙᓪᓕᐊᑎᑦᑎᓗᑎᒃ ᓴᖅᑭᖅᓯᓗᑎᓪᓗ 

ᖃᕋᓴᐅᔭᒃᑰᖓᔪᒥᒃ ᐃᓄᓕᕆᔾᔪᑎᒥᑦ ᐊᑐᖅᑕᐅᖃᑦᑕᓂᐊᖅᑐᒥᒃ ᓄᐊᑦᑎᑎᓪᓗᒋᑦ, ᑲᑎᖅᓱᐃᑎᓪᓗᒋᑦ ᐊᒻᒪᓗ 

ᖃᐅᔨᓴᖅᑎᓪᓗᒋᑦ ᑐᑭᓯᐅᒪᔾᔪᑎᓂᑦ ᐱᔾᔪᑎᖃᖅᑐᓂᒃ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐱᔭᕆᐊᓕᓐᓂᒃ ᓴᐳᒻᒥᔭᐅᓂᕐᒥᒃ 

ᐅᕝᕙᓘᓐᓃᑦ ᓴᐳᒻᒥᔭᐅᕙᒌᖅᑐᓄᑦ ᐱᔨᑦᑎᕋᐅᑎᓂᑦ.” 

 

ᑲᑎᒪᔨᕋᓛᑦ ᓱᓕᒃᑲᓐᓂᖅ ᐃᒪᓐᓇ ᐊᑐᓕᖁᔭᓕᐅᕐᓂᕐᒥᔪᑦ: 

“ᐃᓄᓕᕆᔨᒃᑯᑦ ᐱᓕᕆᕕᖓᑦ ᐱᓕᕆᖃᑎᖃᖁᔭᐅᓪᓗᓂ ᖃᓂᒃᓴᕐᓗᓂ ᐊᓯᖏᓐᓂᑦ ᓄᓇᕗᑦ ᒐᕙᒪᖓᑕ 

ᑎᒥᖁᑎᖏᓐᓂᑦ ᐃᖅᑲᓇᐃᔭᖅᑎᑖᕆᒋᐊᓕᖏᑦ ᐱᒐᓱᐊᕐᓗᒋᑦ ᓄᓇᓕᓐᓂ ᐊᒻᒪᓗ ᓄᓇᕗᑦ 

ᐊᕕᑦᑐᖅᓯᒪᓂᖏᓐᓂ.” 

 

ᑲᑎᒪᔨᕋᓛᖑᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖁᑎᖏᓐᓄᓪᓗ ᖃᐅᔨᒻᒪᑕ ᐃᓱᒫᓗᓕᖅᑐᑎᓪᓗ ᑕᒪᐅᓇ  

ᐱᕙᓪᓕᐊᓂᖓ ᓱᒃᑲᐃᒃᓯᒪᒻᒪᑦ. ᒪᓕᒐᓕᐅᖅᑏᓪᓕ ᑐᑭᓯᓯᒪᔫᒐᓗᐊᑦ ᑕᐃᓐᓇ ᑲᔪᓰᓐᓇᖅᑐᒥᒃ ᐱᕙᓪᓕᐊᑎᑕᐅᓂᖓ 

ᐃᓄᓕᕆᔨᒃᑯᑦ ᐱᓕᕆᕕᖓᑕ ᖃᕋᓴᐅᔭᒃᑯᑦ ᐃᓄᓕᕆᔾᔪᑎᒃᓴᖓᑕ ᐊᑕᐅᓯᐊᕋᓂ ᑭᖑᕙᕆᐊᖅᑎᑕᐅᓯᒪᓕᕐᒪᑦ, 

ᐅᖃᐅᓯᐅᓚᐅᕐᒥᒻᒪᑦ ᑕᐃᒃᑯᐊ ᐊᓯᐊᒍᖔᖅ ᓇᓕᖅᑲᓂᑦ ᐸᐸᑦᑎᓂᐅᔪᑦ, ᐱᖃᓯᐅᑎᔭᐅᓪᓗᑎᒃ ᑎᑎᕋᖅᓯᒪᔪᑦ, ᐅᓪᓗᒥᒧᑦ 

ᐊᖑᒻᒪᑎᑎᑕᐅᖏᓐᓇᕆᐊᖃᕐᒪᑕ. ᐊᓯᖏᓪᓗ ᑕᐃᒪᐃᑦᑐᑦ ᐱᔭᕆᐊᑐᔪᑦ ᐃᖅᑲᓇᐃᔭᖅᑎᑖᕋᓱᐊᕐᓃᑦ 

ᐱᔭᕆᐊᑐᓂᖅᓴᐅᑎᑕᐅᒻᒪᑕ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᑭᓗᐊᕐᓂᕐᒧᑦ. ᖃᐅᔨᒪᒐᓱᐊᕐᓂᖅ ᐃᖅᑲᓇᐃᔭᖅᑎᖏᑦ 

ᐱᔭᒃᓴᖃᓗᐊᓐᖏᒃᑲᓗᐊᕐᒪᖔᑕ ᐱᔭᕆᐊᑦᑐᖅᑕᐅᕙᒻᒥᔪᖅ ᐅᑲᐅᔪᓂᒃ ᐊᓪᓚᕕᒃᓴᑭᓗᐊᕐᓂᕐᒧᑦ. ᑕᒪᓐᓇ 

ᐱᒐᓱᐊᖃᑦᑕᕐᓂᖅ ᐱᓕᕆᔾᔪᑎᒃᓴᓂᑦ ᐊᑐᖅᑕᐅᓂᐊᖅᑐᓂᒃ ᐊᒥᒐᖅᓯᓂᐅᓯᒪᔪᓄᑦ ᒪᓕᑐᐃᓐᓇᒥᒻᒪᑦ ᐊᓪᓚᕕᓐᓂ 

ᐊᐅᓚᒍᓯᐅᔪᓂᒃ ᖃᐅᔨᒪᓂᐅᔭᕆᐊᓕᓐᓂᒃ ᑐᒃᓯᕋᐅᑎᓕᐅᕈᓐᓇᓂᐊᕐᒪᑕ ᓇᓗᓇᐃᖅᑐᖅᓯᒪᑦᑎᐊᖅᑐᓂᒃ. ᒪᓕᒐᓕᐅᖅᑏᑦ 

ᖃᐅᔨᒪᔪᑦ ᑖᓐᓴ ᐃᓄᓕᕆᔨᒃᑯᑦ ᐱᓕᕆᕕᖓᑦ ᓱᓕ ᑕᒪᐅᓇ ᐊᓯᐊᒍᓪᓗ ᐱᔭᕆᐊᑐᔪᖅᓯᐅᕐᒪᑕ. ᑲᑎᒪᔨᕋᓛᑦ 

ᓴᓐᖏᓈᖅᑐᒍ ᑲᔪᖏᖅᓴᐃᕗᑦ ᐊᓯᖏᓐᓂᑦ ᒐᕙᒪᒃᑯᑦ ᐱᓕᕆᕕᖏᓐᓂᑦ ᑎᒥᖁᑎᖏᓐᓂᓪᓗ ᐱᓕᕆᖃᑎᖃᖁᔨᓪᓗᑎᒃ 

ᖃᓂᒃᓴᓂᖅᓴᐅᓗᑎᒃ ᐃᓄᓕᕆᔨᒃᑯᑦ ᐱᓕᕆᕕᖓᓂᑦ ᐱᓕᕆᐊᖃᕐᓗᑎᒃ ᑕᒪᒃᑯᓂᖓ ᐃᓱᒫᓗᓇᖅᑐᓂᒃ. 

4. ᑖᓐᓇ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐋᔩᕋᖃᑎᖃᖃᑦᑕᕐᑯᔭᐅᓪᓗᓂ ᓄᓇᕗᑦ ᒐᕙᒪᖓᑕ 

ᐱᓕᕆᕕᖏᓐᓂᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᐃᓄᓕᕆᔨᒃᑯᓐᓂᑦ, ᐋᓐᓂᐊᑦᑕᐃᓕᓕᕆᔨᒃᑯᓐᓂᑦ, ᐊᒻᒪᓗ 

ᒪᓕᒐᓕᕆᔨᒃᑯᓐᓂᑦ ᓇᓗᓇᐃᖅᑐᐃᓗᑎᒃ ᐊᑐᓕᖅᑎᑦᑎᓗᑎᓪᓗ ᓇᓗᓇᐃᖅᓯᒪᔪᓂᒃ ᐊᖅᑯᑎᐅᔪᓐᓇᖅᑐᓂᒃ 

ᐃᑲᔪᖅᓰᓂᕐᒧᑦ ᐊᖏᔪᖅᑳᕆᔭᐅᔪᓂᒃ ᐃᓚᒋᔭᐅᔪᓂᓪᓗ ᐱᓕᕆᐊᖃᖅᑎᓪᓗᒋᑦ ᐃᓱᒫᓘᑎᒋᔭᐅᔪᓂᒃ 

ᐱᔾᔪᑎᖃᖅᑐᓂᒃ ᐱᓯᒪᔭᐅᓂᖏᓐᓄᑦ ᐊᒻᒪᓗ ᐱᔨᑦᑎᕋᐅᑎᖃᖅᑎᑕᐅᓂᖏᓐᓄᑦ ᓄᓇᕗᒻᒥ ᓱᕈᓰᑦ ᒪᒃᑯᑦᑐᐃᓪᓗ; 

 

ᐅᖃᖅᑏ, ᑕᐃᑲᓂ “ᑭᒡᒐᖅᑐᐃᔨᐅᔫᑉ ᐅᖃᐅᓯᒃᓴᖏᑦ” ᑎᑎᕋᖅᓯᒪᔪᓂ 2019-2020 ᐊᕐᕌᒍᑕᒫᖅᓯᐅᑎᓂ 

ᐅᓂᒃᑳᓕᐊᒥᓂᕐᓂ ᐅᖃᐅᓯᖃᓪᓗᐊᑲᓪᓚᒻᒪᑦ ᐃᓱᒫᓘᑎᒋᔭᐅᔪᓂᒃ ᐱᔾᔪᑎᖃᖅᑐᓂᒃ ᑲᑉᐱᐊᓵᖅᑕᐅᓂᕐᓂᒃ, ᑎᒥᒃᑯᑦ 

ᐋᓐᓂᖅᑕᐅᓂᕐᒥᒃ ᐊᒻᒪᓗ ᖁᓄᔪᕐᓂᐊᖅᑕᐅᓂᕐᒥᒃ ᐅᓄᓗᐊᖅᑐᐊᓗᐃᑦ ᓄᓇᕗᒻᒥᐅᑕᐃᑦ ᐅᑭᐅᑭᑦᑐᑦ  

ᐊᑐᕆᐊᖃᖃᑦᑕᖅᓯᒪᔭᖏᓐᓂᑦ. ᑕᒪᓐᓇ ᐋᓐᓂᖅᑕᐅᖃᑦᑕᕐᓂᖅ ᐅᖃᐅᓯᐅᖃᑦᑕᔪᒻᒪᑦ ᐊᑕᐅᓯᐊᕋᓂ ᑲᑎᒪᔨᕋᓛᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ ᐊᒻᒪᓗ ᖃᐅᔨᒪᔭᐅᓪᓗᓂ ᐊᒃᓱᑲᓐᓂᒻᒪᕆᐊᓗᒃ ᐱᓕᕆᔪᖃᕆᐊᖃᕐᒪᑦ ᐱᓕᕆᐊᖑᓗᑎᒃ 

ᐱᒻᒪᕆᓪᓚᕆᐊᓘᔪᑦ ᓵᓐᖓᔭᐅᒋᐊᖃᖅᐸᑦᑐᑦ ᓄᓇᕗᒻᒥ ᒪᒃᑯᑦᑐᓄᑦ ᐊᒻᒪᓗ ᐃᓚᖏᓐᓄᑦ.  

 

ᓈᓚᓐᓂᖅᑕᖃᖅᑎᓪᓗᒍ, ᑲᑎᒪᔨᕋᓛᑦ ᑐᑭᓯᑎᑕᐅᔪᒻᒪᑕ ᑕᐃᓐᓇ ᐊᓪᓚᕝᕕᖓ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᒫᓐᓇ ᐱᓕᕆᐊᖃᕐᒪᑦ ᐊᐅᓚᑦᑎᑦᔪᑎᐅᔪᓂᒃ ᓱᕈᓯᕐᓂᑦ ᓴᐳᒻᒥᑦᑎᓂᕐᒧᑦ ᐱᔨᑦᑎᕋᐅᑎᓂᒃ. ᓂᕆᐅᒋᔭᐅᔪᖅ ᑕᒪᒃᑯᐊ 

ᐃᓱᒫᓗᒋᔭᐅᕙᑦᑐᑦ ᓇᐅᑦᓯᖅᑐᖅᑕᐅᒋᐊᖃᕐᓂᖏᑦ ᑎᒍᐊᓐᖑᐊᖃᖅᑏᑦ ᐊᖏᕐᕋᖏᑦ ᐊᒻᒪᓗ ᑲᑎᓐᖓᕕᐅᔪᑦ 

ᐊᖏᕐᕋᕆᔭᐅᑎᑕᐅᔪᑦ ᐊᒻᒪᓗ ᓇᓖᕋᕋᒃᓴᓂᑦ ᐱᑦᑎᐊᖏᑦᑐᓂᒃ ᓄᖅᑲᑎᑦᑎᓂᕐᒧᑦ ᐊᒻᒪᓗ 

ᐋᓐᓂᑎᖅᑕᐅᑦᑕᐃᓕᑎᑦᑎᓂᕐᒧᑦ ᖃᐅᔨᓴᖅᑕᐅᒐᔭᕐᒪᑕ ᕿᒥᕐᕈᓂᐅᑉ ᐃᓗᐊᓂ. ᒪᓕᒐᓕᐅᖅᑏᑦ ᑲᔪᖏᖅᑯᑦ ᑕᒪᑐᒪ  

ᐅᖃᐅᓯᐅᒃᑲᓂᕐᓂᕆᓛᖅᑕᖏᓐᓂᑦ, ᑐᑭᓯᓯᒪᒻᒪᑕᐃᓛᒃ ᒪᑐᐃᖓᑦᑎᐊᖅᑐᒥᒃ ᐅᖃᖃᑎᒌᓐᓂᖅ ᐱᒻᒪᕆᐊᓘᒻᒪᑦ 

ᐊᓪᓗᕆᐊᕈᑎᐅᓪᓗᓂ ᐃᓱᒫᓘᑎᐅᔪᒥᒃ ᐱᓕᕆᐊᖃᕋᓱᓐᓂᕐᒥ. 

  

ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᓂ ᐅᖃᐅᓯᖃᖃᑦᑕᔪᒻᒪᑕ ᐊᔾᔨᒌᓐᖏᑦᑐᓂᒃ ᐃᓱᒪᒋᔭᒥᓂᒃ ᐱᔾᔪᑎᖃᖅᑐᓂᒃ ᖃᓄᖅ 

ᐱᓕᕆᔭᕆᐊᖃᖅᑐᒋᔭᐅᒻᒪᖔᑕ ᐊᖏᔪᖅᑳᕆᔭᐅᔪᑦ ᐊᒻᒪᓗ ᐃᓚᒋᔭᐅᔪᑦ, ᐊᒻᒪᓗ ᒐᕙᒪᒃᑯᓐᓂ ᐃᓱᒪᑖᖅᑎᐅᔪᑦ 

ᐱᔨᑦᑎᕋᖅᑎᐅᔪᓪᓗ, ᖃᐅᔨᒪᑦᑎᐊᕋᓱᐊᕐᓂᕐᒥ ᓱᕈᓰᑦ ᒪᒃᑯᑦᑐᐃᓪᓗ ᐊᑦᑕᓇᖅᑐᒦᓐᖏᒃᑲᓗᐊᕐᒪᖔᑕ ᓴᐳᒻᒥᔭᐅᓪᓗᑎᓪᓗ. 

ᑲᑎᒪᔨᕋᓛᑦ ᑕᐃᒪᐃᖁᔨᔫᒐᓗᐊᑦ ᑖᓐᓇ ᑭᒡᒐᖅᑐᐃᔨ ᖃᐅᔨᓴᖁᔭᐅᓪᓗᓂ ᐊᓯᐊᒍᑦ ᓄᓇᓕᓐᓄᑦ 

ᑎᑭᐅᑎᒐᓱᐊᖃᑦᑕᖁᔭᐅᓪᓗᓂ, ᐱᖃᓯᐅᑎᔭᐅᓗᑎᒃ ᐃᓚᐅᑎᑦᑎᖃᑦᑕᓂᕐᒥᒃ ᐱᓕᕆᖃᑎᖃᓪᓚᕆᓪᓗᑎᒃ ᕿᑐᕐᖓᓕᓐᓂᑦ 

ᐃᓚᖏᓐᓂᓪᓗ. 

 

ᐃᓚᒋᔭᐅᓪᓗᓂ ᑭᐅᔾᔪᑎᖏᓐᓄᑦ ᐊᓪᓚᕝᕕᖓᓄᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2014-ᒥ ᐅᓂᒃᑳᓕᐊᒥᓂᖏᓐᓄᑦ 

ᐊᒻᒪᓗ ᐅᓂᒃᑳᓕᐊᒥᓂᖏᓐᓄᑦ ᑎᓴᒪᒋᔭᖓᑕ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖓᑕ ᒐᕙᒪᒃᑯᑦ ᑭᓇᐅᔭᖁᑎᖏᓐᓄᑦ, 

ᐃᒻᒥᒃᑯᑦ ᒪᓕᒐᓕᐅᖅᕕᒻᒧᑦ ᐱᓕᕆᔨᐅᔪᓄᑦ ᐊᒻᒪᓗ ᐊᓯᖏᓐᓄᑦ ᑎᒥᖁᑎᖏᓐᓄᑦ, ᐃᓄᓕᕆᔨᒃᑯᑦ ᐱᓕᕆᕕᖓᑦ 

ᓴᓇᓚᐅᖅᓯᒪᒻᒪᑦ ᐱᐅᔪᖅᑎᒍᑦ ᓴᐳᒻᒥᑦᑎᓂᕐᒧᑦ ᐱᓕᕆᒋᐊᕐᓂᕐᒧᑦ ᐸᕐᓇᐅᑎᖓᓂᑦ, ᑕᐃᓐᓇᓗ ᒫᓐᓇᓕᓴᐅᓛᒃᑯᑦ 

ᓄᑖᕈᕆᐊᖅᑕᐅᔪᓪᓗᓂ 2017-ᒥ. 

 

ᐃᓚᖓᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐊᑐᓕᖁᔭᓕᐊᖏᑕ ᐃᒪᐃᓕᖓᔪᒻᒪᑦ: 

“ᑕᐃᒫᒃ ᐊᑐᓕᖁᔨᓚᐅᖅᓯᒪᒐᑦᑕ 2011-ᒥ ᑕᒻᒪᖅᓯᒪᔪᖅᓯᐅᓚᐅᖅᑐᑕ, ᐃᓄᓕᕆᔨᒃᑯᑦ ᐱᓕᕆᕕᖓᑦ 

ᐱᓕᕆᓪᓚᕆᒐᓱᓪᓗᓂ ᐱᖃᑕᐅᑎᑦᑎᖃᑦᑕᕆᐊᓕᒃ ᐊᖏᔪᖅᑳᕆᔭᐅᔪᓂᒃ ᓄᓇᓕᓐᓂᓪᓗ ᓴᓇᓗᑎᒃ 

ᑐᑭᒧᐊᒍᑎᒃᓴᕐᓂᑦ ᓱᕈᓯᕐᓄᑦ ᓴᐳᒻᒥᑦᑎᔾᔪᑎᒃᓴᕐᓂᑦ.” 

 

ᐃᓄᓕᕆᔨᒃᑯᑦ ᐱᓕᕆᕕᖓᑕ ᐱᐅᔪᖅᑎᒍᑦ ᓴᐳᒻᒥᑦᑎᓂᕐᒧᑦ ᐱᓕᕆᒋᐊᕐᓂᕐᒧᑦ ᐸᕐᓇᐅᑎᖓᓂᑦ ᐃᓚᖃᕐᒥᒻᒪᑦ 

ᐊᒥᓱᑲᓪᓚᓐᓂᒃ ᐱᓕᕆᒋᐊᕐᓂᐅᒋᐊᓕᓐᓂᑦ ᑲᒪᔾᔪᑎᐅᓂᐊᖅᑐᓂᒃ ᑖᒃᓱᒥᖓ ᐊᑐᓕᖁᔭᓕᐊᒥᓂᕐᒥᒃ ᐊᒻᒪᓗ ᑲᑎᒪᔨᕋᓛᑦ 

ᓴᓐᖏᓈᖅᑐᒍ ᑲᔪᖏᖅᓴᐃᕗᑦ ᐱᓕᕆᕕᐅᔪᒥᒃ ᐅᑎᖅᕕᖃᖁᔨᓪᓗᑎᒃ ᐊᖏᖅᓯᒪᔪᔭᖏᓐᓂᓄᑦ ᖃᐅᔨᓴᕐᓗᑎᓪᓗ 

ᖃᓄᑎᒋ ᐅᓪᓗᒥᒧᑦ ᐱᕙᓪᓕᐊᑎᒋᓯᒪᒻᒪᖔᑕ, ᐊᒻᒪᓗ ᒪᓕᒐᓕᐅᖅᕕᒻᒧᑦ ᓴᖅᑭᖅᓯᓗᑎᒃ ᐅᓪᓗᒥᒧᑦ 

ᓄᑖᕈᕆᐊᖅᑕᐅᓯᒪᔪᒥᒃ ᖃᓄᖅ ᐱᓕᕆᒋᐊᕐᓂᐊᕐᒪᖔᑕ ᐸᕐᓇᐅᑎᓂᒃ ᑭᖑᓪᓕᐅᓛᖅᑐᒧᑦ ᒪᓕᒐᓕᐅᖅᕕᒻᒧᑦ. 

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᐊᒃᓱᑲᓪᓚᒃ ᐃᓕᑕᕆᔭᐅᓚᐅᖅᑐᖅ ᐱᒻᒪᕆᐊᓘᔪᒥᒃ ᐱᓕᕆᓂᕆᔭᖏᑦ 

ᐅᒥᒻᒪᒃᑯᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᑲᔪᖅᓰᕕᐅᔫᑉ ᐃᑲᔪᖃᑦᑕᓲᖑᒻᒪᑕ ᓱᕈᓰᑦ ᒪᒃᑯᑐᐃᓪᓗ ᐋᓐᓂᖅᑕᐅᓯᒪᔪᑦ 

ᐱᒋᐊᓕᖏᓐᓄᑦ, ᐃᓕᖅᑯᓯᖓᓂᑦ ᒪᓕᑦᑐᑎᒃ. ᒪᓕᒐᓕᐅᖅᑏᑦ ᓴᓐᖏᓈᖅᑐᒍ ᐃᑲᔪᖅᓰᓚᐅᖅᑐᑦ ᖄᖓᒍᒃᑲᓐᓂᖅ 

ᓴᖅᑭᖅᓯᔪᖃᕈᓐᓇᖅᐸᑦ ᓱᕈᓯᕐᓄᑦ ᐃᑲᔪᖅᓰᔨᒃᓴᓂᑦ ᐱᔨᑦᑎᕋᐅᑎᓂᑦ ᐃᖃᓗᐃᑦ ᓯᓚᑖᓂ, ᐃᓱᒪᒋᓪᓗᒍ ᑕᒪᒃᑯᐊ 

ᑐᒃᓯᕌᖑᓂᖏᑦ ᐱᔨᑦᑎᕋᐅᑏᑦ ᐊᒥᓲᓂᖅᓴᓪᓚᕆᐅᒻᒪᑕ ᐅᒥᒻᒪᑯᓐᓄᑦ ᐃᑲᔪᖅᑕᐅᔪᓐᓇᖅᑐᓂᒃ ᐅᓪᓗᒥ. 

5. ᑖᓐᓇ ᓄᓇᕗᑦ ᒐᕙᒪᖓ ᐱᔭᕇᖅᓯᖁᔭᐅᓪᓗᓂ ᐃᓗᓕᖅᑐᔪᒥᒃ ᐱᓕᕆᕕᓕᒫᖏᓐᓄᑦ ᒪᓕᑦᑕᐅᔭᕆᐊᖃᖅᑐᒥᒃ 

ᑐᑭᒧᐊᑦᑎᑦᑎᓂᕐᒧᑦ ᐱᔨᑦᑎᕋᐅᑎᓂᒃ ᐱᔾᔪᑎᖃᖅᑐᓂᒃ ᓄᓇᕗᒻᒥ ᓱᕈᓯᕐᓂᑦ ᒪᒃᑯᑦᑐᓂᓪᓗ. 

 

ᐅᖃᖅᑏ, ᒪᐃ 2019-ᖑᑎᓪᓗᒍ, ᐊᓪᓚᕝᕕᖓ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᓴᖅᑭᖅᓯᔪᒻᒪᑦ ᐃᓱᒪᕗᑦ 

ᐊᑑᑎᖃᖅᑐᑦ: ᒪᒃᑯᑦᑐᓄᑦ ᐃᓚᐅᕕᐅᔪᒥᓂᐅᔪᓂᑦ ᕿᒥᕐᕈᓂᐅᓯᒪᔪᓂᒃ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᐅᔪᓂᒃ ᒪᒃᑯᑦᑐᓄᑦ 

ᓄᓇᕗᒻᒥᐅᑕᕐᓄᑦ, ᐅᓂᒃᑲᓕᐊᒥᓂᐅᔪᑦ ᐊᐅᓚᑦᑎᔾᔪᑎᐅᔪᓂᑦ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᓂᑦ ᒪᒃᑯᑦᑐᓄᑦ 

ᓄᓇᕗᒻᒥᐅᑕᕐᓄᑦ. ᑕᐃᓐᓇ ᐅᓂᒃᑳᓕᐊᒥᖅ ᐃᓗᓕᖃᔪᒻᒪᑦ ᐊᒥᓱᑲᓪᓚᓐᓂᒃ ᐊᑐᓕᖁᔭᓕᐊᖑᔪᓂᒃ ᓄᓇᕗᑦ ᒐᕙᒪᖓᓄᑦ 

ᐱᓕᕆᐊᖑᔪᓐᓇᖅᑐᓂᒃ ᐱᐅᓯᒋᐊᖅᓯᓗᑎᓪᓗ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᐅᔪᓂᒃ ᒪᒃᑯᑦᑐᓄᑦ ᓄᓇᕗᒻᒥ. ᑲᑎᒪᔨᕋᓛᑦ 

ᖁᕕᐊᓱᔪᔪᑦ ᖃᐅᔨᒻᒪᑕ ᐊᒥᓱᑲᓪᓚᒻᒪᕇᑦ ᐊᑐᓕᖁᔭᓕᐊᒥᓂᐅᔪᑦ ᐊᖏᖅᑕᐅᓂᕐᒪᑕ ᐱᓕᕆᕕᐅᔪᑦ ᑭᒡᒐᖅᑐᖅᑎᖏᓐᓄᑦ 

ᐅᖃᕈᔾᔨᓪᓗᑎᒃ ᓄᓇᕗᑦ ᒐᕙᒪᖓᓂᑦ ᐊᒻᒪᓗ ᖄᖓᒍᒃᑲᓐᓂᖅ ᐊᖏᕐᓂᖃᕆᓪᓗᑎᒃ ᐱᐅᓯᒋᐊᖅᓯᓂᕐᒥᒃ ᐊᒻᒪᓗ 

ᐃᑲᔪᖅᓰᔾᔪᑎᒃᓴᓂᑦ ᓴᖅᑭᖅᓯᓂᕐᒥᒃ, ᐱᓕᒻᒪᒃᓴᐃᖃᑦᑕᓂᕐᒥᓪᓗ ᐱᓕᕆᐊᕆᒐᓱᐊᕐᓗᒋᑦ ᐃᓱᒪᒃᑯᑦ 

ᐃᑲᔪᖅᑕᐅᒋᐊᖃᕐᓂᖏᑦ ᒪᒃᑯᑦᑐᑦ. 

 

ᐊᒥᓱᑲᓪᓚᐃᓪᓕ ᐊᓯᖏᑦ ᑭᒡᒐᖅᑐᐃᔨᐅᔫᑉ ᐊᑐᓕᖁᔭᓕᐊᒥᓂᖏᑦ ᐱᓪᓗᒋ, ᒐᕙᒪᒃᑯᑦ ᖃᓄᖅ ᑭᐅᓯᒪᒻᒪᖔᑕ 

ᑐᑭᓯᓇᖅᓯᓯᒪᓐᖏᑦᑐᖅ. ᑲᑎᒪᔨᕋᓛᑦ ᑐᑭᓯᑎᑕᐅᓯᒪᔪᒻᒪᑕ ᒐᕙᒪᒃᑯᑦ ᐱᓕᕆᕕᕈᓘᔭᖏᓐᓄᑦ ᐱᓕᕆᖃᑎᒌᓐᓂᐊᖅᑐᑦ 

ᑲᑎᒪᔨᕋᓛᑦ ᐊᖅᑭᑦᑕᐅᓯᒪᓕᕐᒪᑕ ᕿᒥᕐᕈᓂᐊᖅᑐᑦ ᓴᓇᖃᑦᑕᓂᐊᖅᑐᓪᓗ ᐊᑐᐊᒐᒃᓴᕐᓂᑦ ᐱᔪᓐᓇᑎᑦᑎᒐᔭᖅᑐᓂᒃ 

ᑐᑭᓯᐅᒪᔾᔪᑎᓂᒃ ᑕᐅᖅᓯᕋᐅᑎᖃᕐᓂᕐᒥᒃ, ᑐᑭᒧᐊᑦᑎᑦᑎᓂᕐᒥᒃ ᐱᔨᑦᑎᕋᐅᑎᓂᒃ ᐊᒻᒪᓗ ᐃᓚᓕᐅᔾᔨᓂᕐᒥᒃ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᑐᕌᖓᓪᓚᕆᑦᑐᓂᒃ ᐱᓕᕆᔾᔪᑎᒃᓴᕐᓂᑦ ᐊᑐᖅᑕᐅᕙᒌᖅᑐᓄᑦ ᒪᓕᑦᑕᐅᔭᕆᐊᓕᓐᓄᑦ ᒐᕙᒪᓕᒫᑉ ᐃᓗᐊᓂ. 

ᑲᑎᒪᔨᕋᓛᑦ ᓴᓐᖏᓈᖅᑐᒍ ᑲᔪᖏᖅᓴᐃᕗᑦ ᓄᓇᕗᑦ ᒐᕙᒪᖓᓂᑦ ᑲᔪᓯᖁᔨᓪᓗᑎᒃ ᐱᓕᕆᓂᕆᔭᖏᓐᓂᑦ ᑕᒪᐅᓇ 

ᐊᒻᒪᓗ ᐱᔭᕇᖅᓯᓗᑎᒃ ᑐᑭᓯᓇᖅᓯᑎᑦᑎᑎᐊᕐᓗᑎᓪᓗ ᑭᐅᔾᔪᑎᖏᓐᓂᑦ ᐃᓘᓐᓇᖏᓐᓄᑦ ᐊᑐᓕᖁᔭᓕᐊᒥᓂᕐᓄᑦ 

ᐃᓗᐊᓃᑦᑐᓄᑦ ᑭᒡᒐᖅᑐᐃᔨᐅᔫᑉ ᐅᓂᒃᑲᓕᐊᒥᓂᖏᓐᓂ ᐃᓱᒪᕗᑦ ᐊᑑᑎᖃᖅᑐᑦ: ᒪᒃᑯᑦᑐᓄᑦ ᐃᓚᐅᕕᐅᔪᒥᓂᐅᔪᓂᑦ 

ᕿᒥᕐᕈᓂᐅᓯᒪᔪᓂᒃ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᐅᔪᓂᒃ ᒪᒃᑯᑦᑐᓄᑦ ᓄᓇᕗᒻᒥᐅᑕᕐᓄᑦ.  

 

ᑕᐃᒫᑦ ᑎᑎᕋᖅᑕᐅᓯᒪᒻᒪᑦ “ᓯᕗᒧᑦ ᑕᑯᒋᐊᕐᓂᕐᒥ” ᐃᓱᐊᓃᑦᑐᓂ ᑭᒡᒐᖅᑐᐃᔨᐅᔫᑉ 2019-2020 

ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ, ᐊᒥᓱᑲᓪᓚᐅᒻᒪᑕ ᑐᐊᕕᕐᓇᖅᑐᑦ ᓄᓇᕗᒻᒥ, ᐱᖃᑕᐅᓪᓗᑎᒃ “ᐃᓪᓗᒥ 

ᐃᓄᒋᐊᓗᐊᕐᓂᖅ, ᑲᑉᐱᐊᓵᕆᓂᖅ, ᐋᓐᓂᖅᑎᕆᓂᕐᓗ, ᐃᓱᒪᒃᑯᑦ ᐃᑲᔪᖅᑕᐅᒋᐊᖃᕐᓂᖅ ᐊᒻᒪᓗ ᐊᔪᓕᕈᑎᖃᖅᓯᒪᓂᖅ 

ᐊᒻᒪᓗ ᖁᑦᑎᓐᓂᐊᓗᐊ ᐃᒻᒥᓂᒃ ᑐᖁᑎᖃᑦᑕᖅᑐᑦ.”  ᑭᒡᒐᖅᑐᐃᔨᐅᔪᖅ ᐅᖃᕐᒥᔪᖅᑕᐅᖅ “ᑕᐃᑲᓐᖓᑦ ᖃᕋᓴᐅᔭᑦ 

ᖁᐱᕐᕆᓐᓂᕆᔪᔭᖏᓐᓂᑦ ᑕᒪᐅᖓ ᑰᕕᑦ−19 ᓄᕙᕐᔪᐊᓇᕐᒧᑦ, ᑖᒃᑯᐊ ᐱᓐᖏᔾᔪᑎᒋᔭᕆᐊᖃᓐᖏᑕᕗᑦ 

ᑎᑭᐅᑎᒐᓱᐊᕐᓂᕐᒥ ᐱᒋᐊᓕᖏᓐᓄᑦ ᐊᒻᒪᓗ ᐃᑲᔪᖅᓯᖅᑕᐅᓂᖏᓐᓄᑦ ᐊᒻᒪ ᐱᐅᓂᖅᐹᒃᑯᑦ ᐃᑲᔪᖅᑕᐅᓂᖏᓐᓄᑦ 

ᒪᒃᑯᑦᑐᑦ ᓄᓇᕗᒻᒥᐅᑕᑦ.” ᑲᑎᒪᔨᕋᓛᑦ ᖄᖓᒍᒃᑲᓐᓂᖅ ᑲᔪᖏᖅᓴᐃᔾᔪᑎᖃᖅᐳᑦ ᓄᓇᓕᓐᓂ ᑐᓐᖓᕕᖃᖅᑐᓂᒃ 

ᐱᒋᐊᖅᑎᑕᐅᔪᓂᒃ ᐱᓕᕆᕕᕈᓘᔭᐃᑦ ᑲᑐᔾᔨᖃᑎᒌᖃᑦᑕᕐᓗᑎᒃ ᐊᖏᓪᓕᒋᐊᕋᓱᐊᕐᓗᒋᑦ ᐃᑲᔫᑎᒋᒐᓱᐊᖅᑕᖏᑦ 

ᐃᓱᒫᓗᓇᖅᑐᑦ ᐱᓪᓗᒋᑦ ᐊᑦᑐᖅᓯᖃᑦᑕᖅᑐᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ ᓄᓇᓕᖏᓐᓂ. 

 

ᑲᑎᒪᔨᕋᓛᖑᔪᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖁᑎᖏᓐᓄᑦ ᑐᓐᖓᓱᐊᑎᑦᑎᔪᑦ 

ᐃᑲᔪᖅᓰᓪᓗᑎᓪᓗ ᑭᒡᒐᖅᑐᐃᔨᐅᔫᑉ ᐱᓕᕆᓂᖏᓐᓂᑦ ᓄᓇᕗᑦ ᒐᕙᒪᖓ ᖃᐅᔨᒪᑎᑦᑐᓂᐅᒃ ᓵᓐᖓᔭᒃᓴᒫᖑᒻᒪᑦ 

ᐃᑲᔪᖅᓰᖃᑦᑕᕐᓂᖏᒍᑦ ᐱᔾᔪᑎᓪᓗᒋᑦ ᒪᒃᑯᑦᑐᑦ ᓄᓇᕗᒻᒥᐅᑕᐃᑦ ᐃᓚᖏᓪᓗ. 

ᐅᖃᖅᑏ, ᒪᓕᒐᓕᐅᖅᑎᐅᓂᖏᓐᓄᑦ ᐊᑕᕕᒃᓴᖏᑦ ᓄᓇᕗᒻᒥ ᑕᓪᓕᒪᒋᔭᖓ ᒪᓕᒐᓕᐅᖅᕕᒃ ᐃᓱᓕᒍᔾᔭᐅᓕᖅᑎᓪᓗᒋᑦ, 

ᐅᖃᐅᓯᖃᕈᒪᒐᒪ ᑭᖑᓪᓕᐅᓛᖅᑐᓄᑦ ᒪᓕᒐᓕᐅᖅᑎᓄᑦ ᐃᓱᒫᓗᓇᖅᑐᓂᒃ ᑎᒍᔭᐅᔭᕆᐊᖃᓛᖅᑐᓂᒃ 

ᐃᓱᒪᒃᓴᖅᓯᐅᕈᑎᐅᓗᑎᒃ ᐱᓪᓗᒍ ᐊᓪᓚᕝᕕᖓ ᓄᓇᕗᒻᒥ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ.  

 

• ᐃᓗᓕᒃᑲᓐᓂᖓ ᓈᓴᐅᑎᓕᒃ 40(1) ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᖓᓂ ᐱᔪᓐᓇᑎᑦᑎᒻᒪᑦ ᑖᓐᓇ 

ᒪᓕᒐᓕᐅᖅᕕᒃ ᐅᕝᕙᓘᓐᓃᑦ ᑲᑎᒪᔨᕋᓛᖁᑎᖏᑕ ᐃᓚᖓᑦ ᕿᒥᕐᕈᒋᐊᖃᕐᒪᑕ ᑎᑎᕋᖅᓯᒪᓂᕆᔭᖏᓐᓂᑦ ᐊᒻᒪᓗ 

ᐊᐅᓚᑕᐅᓂᖓᓂᑦ ᐱᖁᔭᐅᑉ. ᑕᐃᓐᓇᓕ ᕿᒥᕐᕈᓂᖅ ᖃᓄᖅ ᑲᒪᒋᔭᐅᓛᕐᒪᖔᖅ ᐊᖅᑭᑦᑕᐅᓛᖅᑑᒐᓗᐊᖅ  

6−ᒋᔭᖓᓄᑦ ᓄᓇᕗᑦ ᒪᓕᒐᓕᐅᖅᕕᖓᓄᑦ, ᓂᕆᐅᒋᔭᐅᒻᒥᒻᒪᑦ ᑕᐃᓐᓇ ᐊᓪᓚᕝᕕᖓ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐊᒃᓱᑲᓪᓚᒃ ᐃᓕᓯᖃᑕᐅᒐᔭᕐᒥᒻᒪᑦ ᐱᓕᕆᐊᖑᕙᓪᓕᐊᑎᓪᓗᒍ. ᖃᐅᔨᒪᔭᐅᒋᐊᓕᒃ, ᓈᓴᐅᑎᓕᒃ 

4(1)(b) ᐱᖁᔭᕐᒥ, ᐱᔪᓐᓇᑎᑦᑎᔪᖅ ᑭᒡᒐᖅᑐᐃᔨᐅᔪᒥᒃ ᕿᒥᕐᕈᔪᓐᓇᓂᕐᒥᒃ ᑭᓱᑐᐃᓐᓇᕐᓂᒃ ᐊᑦᑐᐊᓂᖃᖅᑐᓂᒃ 

ᐃᓅᔪᓐᓃᕐᓂᒥᓂᖓᓄᑦ ᐅᕝᕙᓘᓐᓃᑦ ᐃᓅᔪᓐᓃᕈᑎᐅᔪᓐᓇᖅᑐᒥᒃ ᐋᓐᓂᕐᓂᒥᓂᖓᓄᑦ ᓱᕈᓯᐅᔫᑉ ᒪᒃᑯᑦᑑᓪᓘᓐᓃᑦ, 

ᓱᓕ ᐊᑐᓕᖅᑎᑕᐅᓯᒪᓐᖏᒻᒪᑦ. 

 

• ᓄᓇᕘᑉ ᑭᒡᒐᖅᑐᐃᔨᖓ ᓱᕈᓯᕐᓄᑦ ᒪᒃᑯᑦᑐᓄᓪᓗ ᓇᓗᓇᐃᖅᓯᓯᒪᒻᒪᑦ ᐅᓂᒃᑳᓕᐊᒥᓂᖏᓐᓂᑦᒎᖅ ᐃᓪᓚᕝᕕᖓᑕ 

ᕿᒥᕐᕈᓂᕆᓯᒪᔭᖓᓄᑦ ᓱᕈᓯᕐᓂᑦ ᓴᐳᒻᒥᑦᑎᓂᕐᒧᑦ ᐱᔨᑦᑎᕋᐅᑎᐅᔪᓂᒃ ᐱᔭᕇᖅᑕᐅᓛᓕᕐᒪᑦ ᒫᓐᓇ ᑮᓇᐅᔭᓕᕆᔾᔪᑎᑦ 

ᐊᕐᕌᒍᖓ ᐃᓱᓕᑉᐸᑦ. ᐱᓪᓗᒋᓪᓕ ᐊᒥᓲᓂᖏᑦ ᑲᑉᐱᐊᓵᖅᑕᐅᕙᑦᑐᑦ ᖁᓄᔪᕐᓂᐊᖅᑕᐅᕙᑦᑐᓪᓗ ᓄᓇᕗᓕᒫᒥ,     

6-ᒋᔭᖓ ᓄᓇᕗᑦ ᒪᓕᒐᓕᐅᖅᕕᖓ ᐃᓱᒪᒃᓴᖅᓯᐅᕈᑎᖃᕈᓐᓇᖅᑐᖅ ᑲᑎᒪᔨᕋᓛᖑᑲᐃᓐᓇᖅᑐᓂᒃ 

ᓴᖅᑭᖅᓯᔪᒪᒻᒪᖔᕐᒥᓂᒃ ᕿᒥᕐᕈᒋᐊᕐᓂᐊᖅᑐᓂᒃ ᑕᒪᑐᒥᖓ ᐃᓗᑐᓂᖅᓴᐅᓗᒍ. 

 

• ᐊᓪᓚᕝᕕᖓ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᕐᕈᐊᑎᖅᑐᓂ ᑕᒻᒪᖅᓯᒪᔪᖅᓯᐅᖅᓯᒪᓕᕐᒪᑦ ᐱᓕᕆᔾᔪᑎᐅᔪᓂᒃ  

ᐱᔨᑦᑎᕋᐅᑎᐅᔪᓂᓪᓗ ᓱᕈᓯᕐᓄᑦ, ᒪᒃᑯᑦᑐᓄᑦ ᐊᒻᒪ ᐃᓚᒌᓄᑦ ᓄᓇᕗᒻᒥ. ᑕᐃᓐᓇ 2011-ᒥ ᐅᓂᒃᑳᓕᐊᒥᓂᖓᑦ 

ᓱᕈᓯᕐᓄᑦ, ᒪᒃᑯᑦᑐᓄᑦ, ᐊᒻᒪ ᐃᓚᒌᓄᑦ ᐱᓕᕆᔾᔪᑎᐅᔪᓂᑦ ᐊᒻᒪᓗ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ ᐃᓗᓕᖃᔪᒻᒪᑕ 

20-ᓂᑦ ᐊᑐᓕᖁᔭᓕᐊᖑᔪᓂᑦ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓄᑦ ᑐᕌᖓᔪᓂᒃ. ᑕᐃᓐᓇ 2014-ᒥ 

ᖃᐅᔨᒋᐊᒃᑲᓐᓂᓚᐅᖅᑐᑎᒃ ᐅᓂᒃᑳᓕᐊᒥᓂᖏᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᓂᑦ ᓄᓇᕗᒻᒥ 

ᐃᓗᓕᖃᔪᒻᒥᒻᒪᑦ 6-ᓂᑦ ᐊᑐᓕᖁᔭᓕᐊᖑᔪᓂᑦ ᓄᓇᕗᑦ ᒐᕙᒪᖓᑕ ᐱᓕᕕᖏᓐᓄᑦ ᑐᕌᖓᔪᓂᑦ. ᐊᓪᓚᕝᕕᖓ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐃᓱᒪᑐᐃᓐᓇᕆᐊᓖᑦ ᖃᐅᔨᒋᐊᒃᑲᓂᕐᓂᕐᒥᒃ ᑕᒻᒪᖅᓯᒪᔪᖅᓯᐅᑲᓐᓂᕆᐊᒃᓴᖅ 

ᑕᒪᐅᓇ ᐊᒻᒪᓗ ᑕᒪᓐᓇ ᐊᒃᓱᐊᓗᒃ ᐃᑲᔪᕐᓂᖃᕋᔭᖅᑐᓂ ᐱᓕᕆᐊᖑᑎᓪᓗᒋᑦ ᐃᓱᒫᓘᑏᑦ ᓇᓗᓇᐃᖅᑕᐅᓯᒪᔪᑦ. 

 

 

ᐱᔭᕇᕈᓯᕐᓗᖓᓕ, ᐅᖃᖅᑏ, ᑲᑎᒪᔨᕋᓛᑦ ᐅᐱᒍᓱᑉᐳᑦ ᑭᒡᒐᖅᑐᐃᔨᐅᔪᒥᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐱᓕᕆᓂᕆᓯᒪᔭᖏᓐᓄᑦ ᓵᓐᖓᑦᑎᓪᓗᓂ ᐃᑲᔫᖅᓰᓂᕐᒥᒃ ᐱᓪᓗᒋᑦ ᐱᔪᓐᓇᐅᑎᖏᑦ ᐱᒍᒪᔭᖏᓪᓗ ᓄᓇᕗᒻᒥ ᓱᕈᓰᑦ 

ᐊᒻᒪᓗ ᒪᒃᑯᑦᑐᑦ. ᒪᓕᒐᓕᐅᖅᑏᑦ ᐃᓕᑕᖅᓯᓯᒪᔪᑦ ᐊᖏᖃᑎᒌᖏᓐᓇᔮᓐᖏᒻᒪᑕ ᖃᓄᐃᒐᓂᓗ ᑖᒃᑯᐊ ᐊᓪᓚᕝᕕᖓᑦ 

ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᖏᑦ, ᐱᓗᐊᖅᑐᒦᓛᒃ 

ᐱᓕᕆᐊᖃᖅᑎᓪᓗᒋᑦ ᑲᓐᖑᓇᖅᑐᓂᑦ ᐱᓕᕆᐊᖑᒋᐊᓕᓐᓂᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑕᒪᐅᓇ 

ᓈᓚᓐᓂᖃᖅᑎᑦᑎᓂᒃᑯᑦ ᑲᑎᒪᔨᕋᓛᑦ ᑐᑭᓯᒻᒪᑕ ᐱᔪᒪᓂᖅᑕᖃᓪᓚᕆᒻᒪᑦ ᑲᑎᒪᖃᑕᐅᔪᓕᒫᓂᑦ ᐱᓕᕆᒍᒪᓪᓗᑎᒃ 

ᑲᑐᔾᔨᓗᑎᒃ ᐱᐅᓯᕚᓪᓕᑎᑦᑎᒐᓱᐊᕐᓗᑎᒃ ᑐᓴᐅᒪᖃᑎᒌᓐᓂᖏᓐᓂᑦ ᐊᒻᒪᓗ ᐃᑲᔪᖅᓰᒐᓱᓪᓗᑎᒃ 

ᐱᓕᕆᖃᑎᒌᓐᓂᕆᔭᖏᓐᓂᑦ ᑎᑭᐅᑎᔾᔪᑎᐅᓂᐊᖅᑐᓂᒃ ᐱᐅᓯᒋᐊᖅᓯᓂᕐᒧᑦ ᐱᓕᕆᔾᔪᑎᐅᔪᓂᑦ ᐱᔨᑦᑎᕋᐅᑎᐅᔪᓂᓪᓗ 

ᑐᕌᖓᔪᓂᑦ ᒪᒃᑯᑦᑐᓄᑦ ᓄᓇᕗᒻᒥᐅᑕᕐᓄᑦ.   

 

ᑕᕝᕗᖓ ᐃᓱᓕᓪᓗᖓ ᐅᖃᖅᑏ, ᐱᒋᐊᖅᑎᑦᑎᕗᖓ ᑖᒃᑯᐊ ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᑦ ᐱᔭᐅᖁᓪᓗᒋᑦ 

ᒪᓕᒐᓕᐅᖅᕕᒻᒧᑦ.   

 

ᒪᑦᓇ ᐅᖃᖅᑏ. 

 


